
sþ. 602. Tillaga til þingsályktunar [220. mál]
um athugun á möguleikum til vitagerðar á Eldeyjarboða.

Flm.: Jón Skaftason.

Alþingi ályktar að fela ríkisstjórninni að láta fram fara ýtarlega rannsókn á
þvi, hvort unnt sé að koma upp vitabyggingu á Eldeyjarboða. Skal rannsókn þessi
einnig taka til þess að fá upplýsingar um, úr hvaða bergtegundum Eldeyjarboði sé
og styrkleika hugsanlegrar undirstöðu.

Greinargerð.
Eldeyjarboði er um 17.5 sjómílur til suðvesturs frá Geirfugladrang, og er talið,

að hann hafi að nokkru leyti myndazt við eldsumbrot árið 1783, sbr. Landskjálftar
á íslandi, Þorv. Thoroddsen, bls. 254. Í fyrstu myndaðist þar eyja, sem konungur
sló eign sinni á, sbr. Lovsamlíng for Island IV., bls. 744, en eyjan hvarf aftur í
djúpið. Samkvæmt þvi, sem segir i "Den islandske lods", frá 1903, er Eldeyjarboða
lýst á þann hátt, að hann sé gamall gígur um % úr sjómilu að ummáli og komi
þrir tindar hans úr sjó við stórstraumsfjöru.

Vitabygging á Eldeyjarboða er mikilsverð öryggisráðstöfun fyrir sjófarendur,
en auk þess hefur dr. Gunnlaugur Þórðarson bent á það m. a. í grein í Tímanum
21. þ. m., að yrði byggður viti þarna, fengist þar nýr mikilvægur grunnlínu-
punktur.

Af þessum ástæðum verður að telja fyllilega réttmætt, að nokkru fé sé varið
til þess að framkvæma þá rannsókn, er tillagan fjallar um.


